
Kajian ini dilaksanakan bertujuan untuk menentukan tahap motivasi belajar dan
tingkah laku guru dalam subjek Prinsip Perakaunan. Selain itu kajian ini juga
mencari hubungan antara motivasi belajar dan tingkah laku interpersonal guru
dengan prestasi murid Prinsip Perakaunan. Kajian berbentuk kuantitatif ini
dilaksanakan di Pulau Pinang dan responden kajian terdiri daripada 273 murid
tingkatan empat yang mengambil subjek Prinsip Perakaunan sebagai mata
pelajaran elektif. Terdapat dua instrumen digunakan iaitu Ujian Perakaunan
untuk menentukan prestasi murid Prinsip Perakaunan dan borang kaiji selidik
untuk menentukan  motivasi belajar dan tingkah laku interpersonal guru
berdasarkan pandangan murid. Borang kaji selidik yang digunakan diadaptasi
daripada Motivated Strategies for Learning Questionnaire (MSLQ) dan
Questionnaire on Teacher Interaction (QTI). Terdapat enam dimensi motivasi
belajar yang diukur iaitu orientasi matlamat intrinsik, orientasi matlamat
ekstrinsik, nilai tugas, kawalan kepercayaan pembelajaran, efikasi kendiri untuk
pembelajaran dan kebimbangan ujian. Tingkah laku interpersonal guru yang
diukur melibatkan tujuh kategori tingkah laku iaitu tingkah laku kepemimpinan,
tingkah laku membantu, tingkah laku memahami, tingkah laku kurang pasti,
tingkah laku tidak puas hati, tingkah laku menegur dan tingkah laku tegas.
Dapatan kajian menunjukkan tahap motivasi belajar adalah tinggi. Tahap tingkah
laku kepemimpinan, tingkah laku memahami, tingkah laku membantu dan
tingkah laku tegas adalah tinggi manakala tingkah laku kurang pasti, tingkah laku
tidak puas hati dan tingkah laku kerap menegur di tahap rendah. Terdapat
hubungan signifikan antara motivasi belajar dengan prestasi murid Prinsip
Perakaunan. Terdapat juga hubungan signifikan antara tingkah laku memahami,
kurang pasti dan tidak puas hati dengan prestasi murid Prinsip Perakaunan.
Berdasarkan hasil analisis regresi berganda, orientasi matlamat intrinsik dan
orientasi matlamat ekstrinsik merupakan faktor peramal kepada prestasi murid
Prinsip Perakaunan. Adalah diharapkan melalui kajian ini, pihak Kementerian
Pendidikan Malaysia mempunyai alternatif baru untuk menggambarkan profil
tingkah laku interpersonal guru yang boleh dijadikan garis panduan dalam
memilih tenaga kerja baru dalam subjek Prinsip Perakaunan.

This study was conducted to determine the level of learning motivation and the
level of teacher interpersonal behaviour in Principle of Accounting. Furthermore,
the study was to determine the relationship between learning motivation and
teacher interpersonal behaviour with students’ performance in Principle of
Accounting. This quantitative study had involved 273 students in Pulau Pinang
who are taking Principle of Accounting as their elective. There were two
instruments used which were Accounting Test to determine student’s
performance and survey form to determine learning motivation and teacher
interpersonal behaviour. The survey form was adapted from Motivated
Strategies for Learning Questionnaire (MSLQ) and Questionnaire on Teacher
Interaction (QTI). There were six dimension of learning motivation; intrinsic goal
orientation, extrinsic goal orientation, task value, control of learning belief, self
effication of learning and test anxiety. The teacher’s interpersonal behaviours
that were measured including leadership behaviour, helpful behaviour,
understanding behaviour, uncertain behaviour, dissatisfied behaviour,
admonisihing behaviour and strict behaviour. The findings showed that the level
of learning motivation was high. The level of leadership behaviour, helpful
behaviour, understanding behaviour and strict behaviour were at high level while
the level of dissatisfied behaviour, admonishing behaviour and uncertain
behaviour were at low level. There was a significant relationship between
learning motivation and students’ performance. There were also significant
relationships between understanding behaviour, dissatisfied behaviour and
admonishing behaviour with student’s performance. Based on multiple
regression analysis, both intrinsic goal orientation and extrinsic goal orientation
became the predictor of students’ performance in Principle of Accounting.
Hopefully through this study, Ministry of Education have new alternative to
describe suitable profile for new teacher in Principle of Accounting.

BAB 1

PENGENALAN

1.1 Pendahuluan

Bab ini merangkumi latar belakang kajian, permasalahan kajian, objektif kajian,
soalan kajian, kepentingan kajian dan limitasi kajian serta definisi operasional
bagi setiap pemboleh ubah yang digunakan.

1.2 Latar Belakang Kajian

Perakaunan merupakan bidang kerjaya yang banyak memberi sumbangan
terhadap pembangunan ekonomi negara. Kerjaya dalam bidang perakaunan
disanjung tinggi oleh masyarakat kerana golongan profesional perakaunan
dianggap peka dengan perubahan , mampu menghadapi cabaran dan
mempunyai nilai dan etika yang terpuji (Tim & Hj Mohd Sanip, 2016). Kerjaya
dalam bidang perakaunan juga mempunyai hubung kait dengan prospek kerjaya
yang baik, status sosial, gaji tinggi dan diiktiraf serata dunia (Samsuri, Tengku
Arifin, & Hussin, 2016). Walaupun begitu, Malaysia masih lagi kekurangan
akauntan dan memerlukan lebih kurang 60 000 orang akauntan untuk mengisi
pelbagai jawatan penting dalam sektor kerajaan dan sektor swasta demi
merealisasikan status negara menjadi negara maju dan berpendapatan tinggi
menjelang tahun 2020 (ldris, 2015). Justeru, dalam memenuhi kehendak
pasaran akauntan ini, pengenalan kepada bidang perakaunan telah
dilaksanakan dari peringkat sekolah lagi dengan mewujudkan mata pelajaran
Prinsip Perakaunan.

Prinsip Perakaunan merupakan lanjutan kepada mata pelajaran Simpan Kira
dan Prinsip Akaun yang telah lama diperkenalkan dalam sistem pendidikan
Malaysia. Tujuan Prinsip Perakaunan diwujudkan ialah untuk melahirkan
individu yang mempunyai kemahiran perakaunan, berfikiran kritikal dan kritis,
berakauntabiliti, mempunyai budaya kerja yang beretika, mempunyai kemahiran
dalam teknologi maklumat, dan mempunyai kemahiran komunikasi yang
berkesan (Bahagian Pembangunan Kurikulum, 2009). Dalam mata pelajaran ini,
murid-murid didedahkan dengan konsep dan prinsip asas perakaunan, kitaran
perakaunan untuk penyediaan penyata kewangan, perancangan kewangan dan
pengurusan pengekosan. Selain itu, murid-murid juga diberi pendedahan dalam
bidang teknologi maklumat dan komunikasi dan diberi peluang membuat
keputusan berdasarkan analisis maklumat yang diberikan. Pengajaran konsep-
konsep perakaunan adalah sangat relevan dan signifikan untuk melahirkan
individu berilmu dan berakhlak mulia dalam proses pembangunan insan,
terutamanya individu-individu yang Dberlatar-belakangkan perakaunan



(Mohamad Saleh, 2015). Oleh itu, pengenalan Prinsip Perakaunan merupakan
jalan terbaik kepada murid untuk membina minat kepada profesion perakaunan
di masa akan datang.

Kerajaan Malaysia telah banyak memberi sokongan dalam bidang pendidikan
sehingga telah melancarkan Pelan Pembangunan Pendidikan Malaysia untuk
tempoh 13 tahun (2013-2025) (Kementerian Pendidikan Malaysia, 2011) bagi
menyediakan murid dalam keperluan abad ke-21 dan meningkatkan harapan ibu
bapa dan masyarakat dalam sistem pendidikan negara serta mengemas Kini
Kurikulum Kebangsaan. Peranan mata pelajaran Prinsip Perakaunan juga telah
digarap agar dapat memenuhi aspirasi dan selari dengan anjakan Pertama
dalam Pelan Pembangunan Pendidikan Malaysia iaitu menyediakan
kesamarataan akses kepada pendidikan berkualiti bertaraf antarabangsa. Satu
kolaborasi antara Kementerian Pendidikan dan London Chamber of Commerce
and Industries telah diwujudkan dengan memperkenalkan program “Dual
Certificates” di mana murid yang mengambil mata pelajaran Prinsip Perakaunan
berpeluang mendapat Sijil Pelajaran Malaysia dan Sijil LCCI “Level 2 Certificate
in Book-keeping and Accounts”.

London Chamber of Commerce and Industrial (LCCI) merupakan salah satu
badan pengiktirafan antarabangsa yang terkemuka dari United Kingdom yang
mengiktiraf kursus-kursus berkaitan dengan bidang perniagaan. Sejak tahun
1881, pengiktirafan LCCI telah banyak membantu para pelajar mencapai
kejayaan dalam dunia pekerjaan. Dalam pasaran alam pekerjaan yang penuh
saingan, kemahiran vokasional LCCI merupakan kelebihan yang berharga bagi
pengiktirafan antarabangsa dan kecekapan di dalam industri yang berkaitan.
Mempunyai kelayakan dalam LCCI memberikan kelebihan kepada seseorang
pekerja untuk bersaing di peringkat tempatan dan antarabangsa dalam bidang
yang berkenaan. Pelajar daripada 125 buah negara menggunakan kelayakan
LCCI untuk meningkatkan kemahiran diri dalam pekerjaan (Yong, 2011) . Selain
itu, pelajar juga menjadikan LCCI sebagai batu loncatan untuk meneruskan
pengajian di peringkat universiti atau kelayakan profesional. Murid yang lulus
Prinsip Perakaunan dengan baik dan memperoleh sekurang-kurangnya gred 6C
dalam Bahasa Inggeris 1119 layak diberi sijil LCCI (Pass, Credit, atau Distinction)
dalam Bahasa Inggeris. Manakala murid yang lulus Prinsip Perakaunan dengan
baik iaitu sekurang-kurangnya mendapat 6C tetapi mendapat gred 7D, 8E dan
9G dalam Bahasa Inggeris 1119 hanya layak diberi sijil LCCI (Pass, Credit, atau
Distinction) dalam Bahasa Melayu (Lembaga Peperiksaan Malaysia 2008).
Murid yang memperoleh sijil LCCI mendapat kelebihan dalam bidang pekerjaan
kerana sijil LCCI diiktiraf oleh syarikat Malaysia dan antarabangsa. Oleh itu, jika
murid berkenaan tidak mahu melanjutkan pelajaran tetapi mahu bekerja terlebih
dahulu, mereka boleh mendapatkan pekerjaan sekurang-kurangnya sebagai
kerani akaun di sesuatu syarikat. Mereka juga boleh menyambung pelajaran
sambil bekerja kerana LCCI mempunyai fleksibiliti yang sesuai untuk pelajar
separuh masa. Maka, kelayakan dalam LCCI perlu digapai oleh semua murid
yang mengambil Prinsip Perakaunan agar tidak sia-sia mereka belajar Prinsip
Perakaunan dalam tempoh dua tahun.



Bermula tahun 2017, Kurikulum Standard Sekolah Menengah (KSSM)
dilaksanakan secara berperingkat bagi menggantikan Kurikulum Bersepadu
Sekolah Menengah (KBSM) yang mula dilaksanakan pada tahun 1989.
Kurikulum Standard Sekolah Menengah digubal bagi memenuhi keperluan
dasar baharu di bawah Pelan Pembangunan Pendidikan Malaysia (PPPM)
2013-2025 agar kualiti kurikulum yang dilaksanakan di sekolah menengah
setanding dengan standard antarabangsa. Kurikulum Standard Sekolah
Menengah (KSSM) dibina berasaskan enam tunjang, iaitu Komunikasi;
Kerohanian, Sikap dan Nilai; Kemanusiaan; Keterampilan Diri; Perkembangan
Fizikal dan Estetika; serta Sains dan Teknologi. Enam tunjang tersebut
merupakan domain utama yang menyokong antara satu sama lain dan
disepadukan dengan pemikiran kritis, kreatif dan inovatif (Bahagian
Pembangunan Kurikulum, 2016). Dalam subjek Prinsip Perakaunan, murid
Tingkatan Empat mengikuti kurikulum baru ini mulai tahun 2017. Pelaksanaan
kurikulum Prinsip Perakaunan baru yang memenuhi keperluan badan
profesional perakaunan seperti Malaysian Institute of Accountants (MIA),
Malaysian Institute of Certified Public Accountants (MICPA), Chartered Institute
of Management Accountants (CIMA), Association of Chartered Certified
Accountants (ACCA) dan LCCI mampu memberikan modal insan yang dapat
melahirkan profesional perakaunan peringkat sekolah bertaraf antarabangsa,
berilmu dan dapat memanfaatkan ilmu pengetahuan dan kemahiran untuk diri
sendiri, masyarakat dan negara serta menyumbang kepada pembangunan
negara. Justeru pencapaian yang baik dalam mata pelajaran Prinsip
Perakaunan akan memberikan satu tambah nilai kepada murid untuk
meneruskan kerjaya dalam bidang perakaunan.

Jadual 1.1 menunjukkan pencapaian murid Prinsip Perakaunan Tingkatan
Empat di sebuah sekolah di daerah Seberang Perai. Pencapaian murid ini dinilai
dari segi peratusan kelulusan dan gred purata mata pelajaran Prinsip
Perakaunan bagi 5 tahun berdasarkan peperiksaan akhir tahun Tingkatan
Empat. Soalan — soalan yang ditanya dalam peperiksaan akhir tahun ini hanya
melibatkan asas perakaunan seperti sejarah perakaunan, konsep dan prinsip
perakaunan dan kitaran perakaunan. Murid juga telah melaksanakan tugasan
projek dalam tingkatan empat yang melibatkan asas perakaunan iaitu
penyediaan buku catatan pertama, mengepos ke lejar, membuat imbangan duga
dan menyediakan penyata kewangan tanpa pelarasan.

Jadual 1.1 : Analisis Prinsip Perakaunan Tingkatan Empat (2012 — 2016)

Tahun Lulus (%) Gagal (%) GPMP
2012 82.14 17.86 7.39
2013 38.46 61.54 7.58
2014 63.64 36.36 6.95
2015 47.37 52.63 7.63
2016 63.64 36.36 7.24

* sumber : Unit Peperiksaan sebuah sekolah di daerah Seberang Perai Tengah.



Berdasarkan pencapaian peperiksaan akhir tahun Prinsip Perakaunan selama
5 tahun (2012-2016) di salah sebuah sekolah di daerah Seberang Perai Tengah,
pengkaji mendapati pencapaian Prinsip Perakaunan berada di tahap rendah
(Jadual 1.1). Terdapat ramai murid yang memperoleh gred yang rendah dalam
peperiksaan akhir tahun subjek Prinsip Perakaunan di tingkatan empat
seterusnya menyebabkan Gred Purata Mata Pelajaran (GPMP) berada di tahap
rendah. Sebagai contoh, pada tahun 2013, pencapaian murid yang lulus mata
pelajaran ini hanyalah 38.46 % dan GPMP pula berada di tahap 7.58. Skala
GPMP dibuat dengan merujuk nilai 0 sebagai amat tinggi dan nilai 9 sebagai
nilai yang paling rendah. GPMP yang diperoleh pada tahun 2013 itu
menunjukkan ramai murid yang memperoleh gred D, E dan G dalam subjek
Prinsip Perakaunan.

Murid Prinsip Perakaunan telah mengikuti pembelajaran berasaskan masalah
dan pembelajaran berasaskan projek. Lombardi (2007) menyatakan
pembelajaran berasaskan projek sepatutnya meningkatkan prestasi murid.
Pembelajaran berasaskan masalah pula seharusnya membantu murid
menyelesaikan masalah dengan membuat keputusan yang praktikal dan secara
tidak langsung meningkatkan prestasi murid dalam Prinsip Perakaunan (Ng Chin
Leong, 2009). Murid telah diberikan tugasan untuk menyelesaikan masalah dan
tugasan ini diambil kira dalam pemberian markah keseluruhan subjek Prinsip
Perakaunan dalam peperiksaan akhir tahun. Murid di tingkatan 4 telah diberi
tugasan yang melibatkan kemahiran asas perakaunan seperti merekod buku
catatan pertama, mengepos ke lejar, membuat imbangan duga dan membuat
penyata kewangan tanpa pelarasan. Murid yang dapat melaksanakan projek
atau tugasan ini seharusnya dapat menguasai kemahiran- kemahiran asas
perakaunan tersebut. Keberkesanan pembelajaran berasaskan masalah dan
pembelajaran berasaskan projek dalam Prinsip Perakaunan seharusnya
meningkatkan prestasi murid dalam Prinsip Perakaunan. Oleh itu, apabila
prestasi murid Prinsip Perakaunan di tahap rendah, ini menimbulkan persoalan
mengapa fenomena ini terjadi dan adakah faktor-faktor lain memainkan peranan
utama kepada kejatuhan prestasi ini.

Pengkaji berpendapat kejatuhan prestasi ini berkaitan dengan faktor motivasi
dan juga faktor guru yang mengajar Prinsip Perakaunan. Banyak kajian yang
melibatkan hubungan motivasi belajar dengan prestasi akademik (Al-Qahtani,
2015; Cetin, 2015; Noor Hafilah & Usman, 2019) telah dibuat dan dapatan
kajian-kajian ini sedikit sebanyak membantu murid meningkatkan prestasi
mereka dalam akademik. Sebagai contoh, faktor motivasi dalaman dan faktor
motivasi luaran telah menjadi peramal kepada pencapaian murid (Afzal, Ali,
Khan, & Hamid, 2010). Murid yang mempunyai motivasi dalaman dan motivasi
luaran yang tinggi akan mengambil inisiatif sendiri untuk belajar dan seterusnya
meningkatkan prestasi mereka dalam akademik. Minat juga menyumbang
kepada peningkatan prestasi akademik (Garkaz, Banimahd, & Esmaeili, 2011)
kerana murid yang mempunyai minat yang tinggi dalam sesuatu mata pelajaran
mempunyai motivasi untuk belajar mata pelajaran tersebut walau betapa
susahnya mata pelajaran itu.



Maka kajian yang melibatkan prestasi dan pencapaian di dalam mata pelajaran
Prinsip Perakaunan perlu lebih kerap dilaksanakan agar dapat membantu guru
dan murid dalam mempertingkatkan prestasi dan pencapaian masing-masing.
Di dalam kajian ini, terdapat tiga pemboleh ubah yang digunakan dengan
prestasi murid dalam subjek Prinsip Perakaunan menjadi pemboleh ubah
bersandar manakala motivasi belajar dan tingkah laku interpersonal guru pula
menjadi pemboleh ubah bebas. Prestasi murid ialah kemajuan yang diperoleh
dalam usaha untuk memiliki kemahiran, material dan pengetahuan dalam
pendidikan (Nor Azlina Abdul Rahim, 2011). Pencapaian akademik pula merujuk
kepada pengetahuan dan kemahiran yang diperoleh dalam sesuatu mata
pelajaran dan ditaksir melalui peperiksaan oleh pentadbiran sekolah (Kalhotra,
2014). Dalam erti kata lain, prestasi ialah kemajuan murid yang dinilai secara
berterusan manakala pencapaian ialah hasil akhir kemajuan tersebut.

Dalam kajian ini, untuk menilai prestasi murid dalam Prinsip Perakaunan, dua
pemboleh ubah bebas telah digunakan iaitu motivasi belajar dan tingkah laku
interpersonal guru. Motivasi belajar merujuk kepada kesediaan, kehendak,
keinginan dan kepatuhan murid dalam kelas untuk meningkatkan tahap
pembelajaran (Afzal et al.,, 2010). Motivasi belajar juga merujuk kepada
kesediaan murid untuk mengikuti pembelajaran dengan memahami tujuan
pembelajaran (Zuraini Jusoh, 2014). P. R. Pintrich & De Groot (1990) telah
menemui enam dimensi motivasi belajar yang terdapat kepada seseorang murid.
Dimensi itu ialah orientasi matlamat intrinsik, orientasi matlamat ekstrinsik, nilai
tugas, efikasi kendiri untuk prestasi pembelajaran, kawalan kepercayaan
pembelajaran dan kebimbangan ujian.

Tingkah laku interpersonal guru ialah tingkah laku, cara berkomunikasi dan
tindakan yang diambil guru dalam hubungan antara guru dan murid (Triandis,
1980). Komunikasi dengan murid boleh dilaksanakan secara verbal dan bahasa
badan. Dalam erti kata lain, tingkah laku interpersonal guru merujuk kepada
bagaimana guru dan murid berinteraksi dalam apa jua keadaan untuk
mengeratkan hubungan interpersonal sesama mereka. Dalam kajian ini, tingkah
laku interpersonal guru akan dikelaskan kepada 8 dimensi menurut Model
Tingkah Laku Interpersonal (Levy, Créton, & Wubbels, 1993) iaitu
kepemimpinan (leadership), membantu (helpful), memahami (understanding),
memberi kebebasan murid (student freedom), kurang pasti (uncertain), tidak
puas hati (dissatisfied), tegas (strict) dan menegur (admonishing).

1.3 Penyataan Masalah

Prinsip Perakaunan merupakan mata pelajaran elektif tetapi memberikan
banyak kelebihan kepada murid yang mengambilnya. Antara kelebihan yang
diperoleh ialah “Dual Certificate” iaitu Sijil Pelajaran Malaysia dan Sijil Tahap 2
LCCI. Justeru, ini membolehkan ramai murid berminat untuk mengambil mata



pelajaran ini. Menurut Garkaz et al. (2011), murid yang mempunyai minat yang
tinggi dalam mata pelajaran perakaunan akan memperoleh pencapaian yang
tinggi dalam mata pelajaran ini. Justeru, apabila prestasi murid didapati rendah,
minat tidak menjadi faktor utama kepada prestasi murid.

Berdasarkan Jadual 1.1, prestasi murid yang rendah di dalam peperiksaan akhir
tahun tingkatan empat menimbulkan persoalan mengapa perkara ini terjadi.
Prestasi murid seharusnya lebih tinggi apabila belajar Prinsip Perakaunan
menggunakan kaedah pembelajaran berdasarkan projek dan pembelajaran
berdasarkan masalah. Justeru, pengkaiji berpendapat terdapat faktor-faktor lain
yang menyebabkan masalah ini terjadi.

Banyak kajian mendapati motivasi belajar menjadi peramal kepada pencapaian
murid (Alkharusi, 2013; Cazan, 2012; Pintrich & Zusho, 2007). Motivasi belajar
juga dikatakan faktor kepada peningkatan pembelajaran murid dari segi kognitif ,
afektif dan tingkah laku. Justeru, pengkaji berpendapat prestasi murid dalam
Prinsip Perakaunan dapat dipengaruhi oleh motivasi belajar. Walaupun kajian
tentang motivasi belajar telah banyak dilakukan, kajian motivasi belajar yang
melibatkan Prinsip Perakaunan masih terhad. Di luar negara, kajian tentang
motivasi belajar Perakaunan lebih ditumpu kepada pelajar universiti (Duman,
Apak, Yicenur, & Aykut, 2015; Sugahara & Boland, 2014). Selain itu, walaupun
banyak kajian yang menyatakan motivasi belajar boleh menjadi peramal kepada
prestasi pelajar (Alkharusi, 2013; Cazan, 2012; Pintrich & Zusho, 2007) tidak
semua mata pelajaran boleh diramal prestasi pembelajarannya melalui motivasi
belajar (Pintrich & De Groot, 1990). Oleh itu, kajian tentang motivasi belajar dan
hubungannya dengan prestasi mata pelajaran Prinsip Perakaunan masih
relevan kerana hasilnya berbeza apabila melibatkan mata pelajaran yang
berbeza.

Faktor guru yang mengajar Prinsip Perakaunan harus diambil kira apabila murid-
murid yang belajar Prinsip Perakaunan mendapat prestasi yang rendah. Ini
kerana tingkah laku guru menjadi peramal kepada prestasi murid di dalam
beberapa kajian lepas (Nugent, 2009; Sivan & Chan, 2013; Wei, den Brok, &
Zhou, 2009). Hubungan guru-pelajar yang positif dan akrab akan memberi kesan
kepada peningkatan prestasi akademik pelajar (Khalip & Hariza, 2015). Tingkah
laku interpersonal guru mempengaruhi tingkah laku pelajar di dalam kelas (Yu
Tak & Zhu, 2011) kerana guru adalah agen perubahan tingkah laku pelajar
(Niculescu, 2015). Tingkah laku interpersonal guru dianggap faktor utama di
dalam kemahiran mengajar dan sangat penting dijadikan asas membentuk
seseorang guru (Georgiou & Kyriakides, 2012). Melalui persepsi murid,
seseorang guru dapat menjadi guru contoh sekiranya beliau mempunyai nilai
kepemimpinan yang tinggi, selalu memahami dan membantu murid. Sebaliknya,
guru yang kerap tidak berpuas hati dan kerap menegur murid dianggap guru
yang tidak disukai (Waldrip & Fisher, 2003). Walaupun begitu, tingkah laku
interpersonal guru adalah berbeza apabila mengendalikan mata pelajaran yang
berbeza. Sebagai contoh, dalam mata pelajaran Sains, guru yang menunjukkan



watak yang lebih tegas dapat meningkatkan prestasi murid (Fisher, den Brok,
Waldrip, & Dorman, 2011). Selain itu, dapatan kajian tingkah laku guru yang
dilaksanakan di sekolah rendah, sekolah menengah dan universiti menunjukkan
perbezaan ketara (Ridwan Maulana, Opdenakker, den Brok, & Bosker, 2011).
Prestasi murid di sekolah rendah akan meningkat apabila guru yang tegas
mengajar mereka manakala di peringkat universiti, pensyarah yang peramah
akan diminati pelajarnya dan seterusnya mempengaruhi prestasi akademik.
Justeru, kajian hubungan tingkah laku interpersonal guru dengan prestasi murid
Prinsip Perakaunan dijangka memberi dapatan yang berbeza daripada kajian
sedia ada.

1.4 Objektif Kajian

Secara umumnya, kajian ini dilaksanakan bertujuan untuk mengkaji hubungan
antara motivasi belajar dan tingkah laku interpersonal guru dengan prestasi
pelajar Prinsip Perakaunan.

Kajian ini dijalankan bagi mencapai beberapa objektif:

i Menentukan tahap prestasi murid tingkatan 4 dalam subjek Prinsip
Perakaunan.

ii. Menentukan tahap motivasi belajar dan tahap tingkah laku interpersonal
guru dalam subjek Prinsip Perakaunan.

iii. Menentukan hubungan antara motivasi belajar dan tingkah laku
interpersonal guru dengan prestasi Prinsip Perakaunan.

iv. Menentukan faktor yang boleh mempengaruhi prestasi murid Prinsip
Perakaunan.

15 Soalan Kajian

Soalan-soalan kajian adalah seperti berikut.

i. Apakah tahap prestasi murid tingkatan empat subjek Prinsip
Perakaunan?

ii. Apakah tahap motivasi belajar dalam subjek Prinsip Perakaunan di
kalangan pelajar?

iii. Apakah tahap tingkah laku interpersonal guru dalam subjek Prinsip
Perakaunan?

iv. Adakah terdapat hubungan antara motivasi belajar dengan prestasi
murid Prinsip Perakaunan?

V. Adakah terdapat hubungan antara tingkah laku interpersonal guru
dengan prestasi murid Prinsip Perakaunan?

Vi. Apakah faktor peramal kepada prestasi murid dalam Prinsip
Perakaunan?



1.6 Hipotesis Kajian

Hipotesis-hipotesis kajian adalah seperti berikut:

H1: Terdapat hubungan signifikan antara motivasi belajar dengan prestasi murid
Prinsip Perakaunan.

H2 : Terdapat hubungan signifikan antara tingkah laku interpersonal guru dengan
prestasi murid Prinsip Perakaunan.

Hs : Dimensi-dimensi di dalam motivasi belajar dan kategori tingkah laku
interpersonal guru menjadi peramal kepada prestasi murid Prinsip
Perakaunan

1.7 Kepentingan Kajian

Kepentingan kajian ini dapat dilihat dari tiga aspek, iaitu kepentingan kepada
pembuat dasar, kepentingan kepada teori dan kepentingan dari sudut amalan.
Dalam sistem pendidikan Malaysia, terdapat beberapa bahagian di Kementerian
Pendidikan yang bertanggungjawab dan terlibat secara langsung dalam
membuat dasar berkaitan PTV. Antaranya, Pusat Perkembangan Kurikulum
(PPK), Jabatan Pendidikan Teknikal (JPT) dan Bahagian Pendidikan Guru
(BPG). Bahagian Perancangan dan Penyelidikan Dasar Pendidikan (EPRD),
Kementerian Pendidikan juga memainkan peranan dalam pembentukan dan
penggubalan dasar-dasar pendidikan. Kajian ini diharap dapat membantu pihak
pengurusan dan pembuat dasar untuk mengenal pasti keperluan pelajar Prinsip
Perakaunan dengan menyediakan kemudahan dan sokongan untuk pelajar
meningkatkan prestasi mereka dalam Prinsip Perakaunan. Input daripada kajian
ini juga boleh digunakan Pusat Perkembangan Kurikulum (PPK) untuk
menggubal kurikulum yang sentiasa proaktif dan terkini seiring dengan
peredaran zaman. Kajian ini juga boleh menggambarkan profil tingkah laku
interpersonal guru yang boleh dijadikan garis panduan dalam memilih tenaga
kerja baru dalam subjek Prinsip Perakaunan.

Kajian ini juga mengaplikasi Teori Produktiviti Pendidikan (Walberg, 1984) yang
menekankan bahawa ciri-ciri  psikologikal seseorang pelajar dan
persekitarannya akan mempengaruhi hasil pembelajarannya dari segi kognitif,
tingkah laku dan sikap. Motivasi belajar dan tingkah laku interpersonal guru
adalah antara idea yang dicadangkan oleh Walberg untuk meningkatkan
prestasi pelajar. Oleh itu, kajian ini penting untuk menyokong teori tersebut
seiring dengan zaman kini.

Kajian ini juga penting untuk membantu guru-guru Prinsip Perakaunan untuk
mengamalkan tingkah laku interpersonal yang sesuai dengan keperluan pelajar.
Tingkah laku interpersonal guru boleh dilatih dan diubah kepada tingkah laku
interpersonal yang diingini (Sternberg, 1997). Oleh itu, pihak panitia Prinsip
Perakaunan boleh menganjurkan Latihan Dalam Perkhidmatan (LDP) untuk

melatih guru-guru Perakaunan agar dapat mengamalkan tingkah laku
interpersonal yang lebih positif. Tingkah laku interpersonal yang positif boleh
menjadi penampan terhadap tekanan dan risiko, membantu memainkan
peranan penting untuk pekerjaan, sokongan emosi dalam kehidupan seharian
dan asas untuk pembangunan sosial dan emosi guru (Zandvliet, Brok, Mainhard,
& Tartwijk, 2014).

1.8 Skop dan Batasan Kajian

Kajian ini dilaksanakan di kalangan pelajar Tingkatan Empat yang mengikuti
subjek Prinsip Perakaunan sahaja selaras dengan peraturan EPRD yang tidak
mahu kelas peperiksaan dijadikan sampel kajian. Sampel kajian juga hanya
melibatkan pelajar di negeri Pulau Pinang dan tidak di seluruh negara. Kajian
ini hanya mencari hubungan antara motivasi belajar dan tingkah laku
interpersonal guru dengan prestasi pelajar dalam subjek Prinsip Perakaunan.
Faktor-faktor lain yang boleh mempengaruhi pencapaian Prinsip Perakaunan
tidak diambil kira. Topik-topik yang diberi perhatian ialah topik-topik asas
perakaunan iaitu konsep dan prinsip perakaunan serta kitaran perakaunan.

1.9 Definisi Istilah

1.9.1 Prestasi Murid Prinsip Perakaunan

Prestasi pelajar dianggap sebagai produk hasil pembelajaran dan untuk
maklumat mengenai kadar pembelajaran individu, seseorang itu perlu merujuk
kepada tingkah laku yang boleh dilihat atau dengan lebih tepat lagi melihat
prestasinya (Garkaz et al., 2011). Prestasi murid dalam kajian ini diukur
berdasarkan Ujian Perakaunan yang diubahsuai daripada soalan -soalan
sebenar Sijil Pelajaran Malaysia.

1.9.2 Motivasi belajar

Motivasi  belajar merujuk kepada kesediaan, kehendak, keinginan dan
kepatuhan pelajar dalam kelas untuk meningkatkan tahap pembelajaran (Afzal
et al., 2010). Dalam kajian ini, motivasi belajar terdiri daripada 6 dimensi;
orientasi matlamat intrinsik, orientasi matlamat ekstrinsik, nilai tugas, efikasi
kendiri untuk prestasi pembelajaran, kawalan kepercayaan pembelajaran dan
kebimbangan ujian (Pintrich, Smith, Garcia, & McKeachie, 1991). Kesemua
dimensi ini diukur dengan menggunakan soal selidik yang diubahsuai daripada
Motivated Strategies for Learning Questionnaire.

1.9.3 Tingkah laku interpersonal guru

Tingkah laku interpersonal guru ialah tingkah laku, cara berkomunikasi dan
tindakan yang diambil guru dalam hubungan antara guru dan pelajar (Triandis,

1980). Tingkah laku interpersonal guru dinilai oleh pelajar menggunakan
Questionnaire for Teacher Interaction (QTI) berdasarkan Model Tingkah Laku
Interpersonal (Levy et al., 1993) iaitu tingkah laku kepemimpinan, tingkah laku
membantu, tingkah laku memahami, tingkah laku memberi kebebasan pelajar,
tingkah laku kurang pasti, tingkah laku tidak puas hati, tingkah laku tegas dan
tingkah laku memberi teguran.

1.10 Rumusan

Bab ini menjelaskan terdapat tiga pemboleh ubah yang digunakan dalam kajian
ini iaitu prestasi pelajar Prinsip Perakaunan, motivasi belajar dan tingkah laku
interpersonal guru. Huraian tentang pemboleh ubah — pemboleh ubah ini akan
diterangkan dalam bab seterusnya.

